Altesse Royale, Här Chamberspresident, Här President vum Statsrot, Léiw Kolleginnen a Kollegen aus Regierung a Chamber, Här President vun der CGFP, Här Generalsekretär, léiwe fréiere Generalsekretär, Léiw Frënn an Delegéierte vun der CGFP, Léiw alleguer.
Ee grousse Merci emol fir t’éischt fir är Invitatioun, am Numm vun der Regierung, besonnesch awer vu mär a vu menger Kollegin Octavie MODERT, mat där ech d’Verantwortung am Ministère vun der ëffentlecher Funktioun deelen a fir déi ech mat schwätzen. Mär fillen eis net nëmmen geéiert, mä et eis ass wierklech eng Freed, haut bei ärem 100. Gebuertsdag mat kennen dobäi ze sinn. Net jidderee gëtt 100 Joer al. Als Gewerkschaft 100 Joer al ze gi, ass besonnesch rar, well esou laang gëtt et d’Gewerkschaftsszen net. 100 Joer CGFP heescht awer och 100 Joer haart, net ëmmer einfach, mä ouni Zweiwel wichteg a gutt Aarbecht. Dat net nëmmen am Intressi vun de Statsbeamten an hire Familljen, mä vrun allem am Intressi vum ëffentlechen Déngscht an dofir am Intressi vu Land a Leit. 

Dësen Dag haut ass fir d’aller éischt de Gebuertsdag vun Ärer Organisatioun, der CGFP, an duerfir ass et de Gebuertsdag vun Iech all. Déi meescht vun Iech, déi Dir haut den Owend mat am Sall hei sidd, sinn e gutt Stéck mat der CGFP op dësem laange Wee zesumme gaang. Där däerf all haut zefridden an houfreg op dat Wierk zréckkucken, dat där selwer matgehollef hutt, opzebauen. 
D’CGFP ass haut e grousst Haus, dat Dir Stee fir Stee matgehollef hutt ze bauen. Een Haus, dat op festem Grond steet, an trotz sengem héijen Alter kee Rëss weist. Dat heescht, dat et gudd a bestänneg ënnerhale gouf. An an deem Haus wunnt eng staark an grouss Gewerkschaftsfamill.

Mir hun virdrun dem Jos Daleiden nogelauschtert, wéi hien déi geschichtlech Entwécklung vun ärer Gewerkschaft mat all hiren Héichpunkten iwwer déi lescht 100 Joer retracéiert huet. De Jos Daleiden selwer ass e liewegt Denkmal vun der Geschicht vun der CGFP. Fir vill Politiker ass a bléift hien d’CGFP. Ech wëll him dofir Merci soen, a mengem Numm, an deem vum Octavie Modert, an an deem vun der Regierung, fir dat wat hie geleescht huet. Net ëmmer ware mer enger Meenung. Mä ëmmer hate mer Respekt ee virun dem aneren. An dat, well et him an eis ëmmer virun allem em den iwwergeuerdneten Intressi vum ëffentlechen Déngscht, vum Déngscht u Land a Leit goung. An dofir si mer an all deene Joren ëmmer no vir komm. An dofir sti mer haut do, wou mer stinn, mat engem Statsdéngscht, dee performant a loyal ass, an deen et misst packen, an dëse schwéieren Zäite sech och den Erausfuerderunge vun der Zukunft unzepassen.

D’CGFP mat hiren 27.000 Membere konnt iwwert all déi Jorzéngte bei de Sozialwalen esou gutt wéi bei de Berufschamberwahlen hir Positioun regelméisseg ausbauen, esou dat se haut an der Krankekeess an och an der Beruffschamber all Mandaten op sech vereenege kann. Dat ass eng Positioun, déi eenzegaarteg ass, déi awer och huet missen haart erkämpft ginn, an duerfir och ganz eendeiteg déi national Representativitéit vun der CGFP ënnersträicht.

Altesse Royale, Dir Dammen, Dir Hären, 
Den ëffentleche Statut ass eng Viraussetzung fir eng onofhängeg a permanent ëffentlech Verwaltung, eng déi d’national Souveränitéit vertrieden a verteidege muss a kann. Och an Zukunft wäerte mer wuel versichen, do wou d’schaffend Leit déi selwecht Uleies hunn, déi näischt direkt  mat dem Ënnerscheet zwësche privat an ëffentlech-rechtlechem Statut ze dinn hunn, gemeinsam gesetzlech a reglementaresch Léisungen ze fannen. Mä den ëffentlech-rechtlechen Statut als Prinzip, wou de Gesetzgeber an net bilateral Verträg de Status vun de Statsbeamten an –ugestellte regelt, mat enger prinzipieller Aarbechtsplaazgarantie, a mat objektiven Astellungs- a Promotiounscritèren, bléift richteg a wichteg. Ouni en zolitten a parteipolitesch neutralen Statsapparat kann et kee gudd Zesummeliewen an eisem Land ginn. 

Natierlech musse Statut a Gehältergestaltung ëmmer ugepasst ginn. Dat mécht d’Chamber. Mä am Virfeld musse Regierung an all Interesséiert op Gewerkschaftssäit matenee schwätzen. Op éischter Plaz stinn d’Gespréicher tëschent der Regierung an der CGFP. Dat war an der Vergaangenheet esou. Dat bléift och mar esou. Et sinn dat zwee Partner, déi sech am Geescht vu verschiddener Verantwortung, awer och am Dingscht vun der selwechter cause, regelméisseg un den Dësch setzen, fir iwwer déi kleng an iwwer déi grouss Erausfuerderunge vun der Fonction Publique matenaner ze schwätzen a probéieren, se zesummen ze léisen. Dëst geschitt am Respekt vun de jeeweilegen Intérête vun deenen zwee Partner an engem konstruktiven Dialog. 

Et ass richteg, datt et den éischte Minister vun der ëffentlecher Funktioun, de Pierre Grégoire war, dee verlaangt huet, mat enger staarker Daachorganisatioun amplaz mat allen eenzelen Ënnerorganisatiounen ze schwätzen. Well et gëtt nëmmen ee Stat. An e staarke Partner ass besser wéi vill Schwaacher. 

Ech hu schonns als Aarbechtsminister grousse Wäert drop geluet, dat mer am Land staark Gewerkschaften hunn, national representativ Gewerkschaften. Dat soen ech zesumme mam Octavie MODERT haut den Owend och als neie Minister vun der ëffentlecher Funktioun. D’CGFP ass déi eenzeg national representativ Gewerkschaft fir d’Statsbeamten. Dat verflicht. Dat verflicht d’CGFP. Dat verflicht och d’Regierung. Entgéint deem wat dacks geduecht gëtt, huet eng Regierung keen Intressi un enger gespléckter Gewerkschaftsszen. Da weess se net mat wiem se schwätze soll. Mat enger staarker Gewerkschaft ze schwätzen ass wuel net einfach. Da gëtt gären haart a laang an hefteg geschwat. Mä wann et dann zu engem Accord kennt, da steet och den Accord. Et ass dofir wichteg fir eng Regierung dat si et mat engem staarke Partner ze dinn huet. Dat ass déi éischt Viraussetzung a jiddefalls dee beschte Garant fir ee gutt funktionéierende Sozialdialog an der Fonction Publique. Dofir ass et och fir eis eng grouss Berouegung an den nächste Joren déi grouss Dossieren, déi ustinn, mat enger staarker CGFP kennen unzepaken a versichen, zesummen eng Äntwert op nei Erausfuerderungen an dëser Legislaturperiod ze fannen.
Altesse Royale, Dir Dammen Dir Hären, Léiw Frënn vun der CGFP. 
Wat sinn dann elo déi wichteg Erausfuerderunge fir déi next Jooren ? D’Octavie Modert an ech gesinn der elo mol dräi.

Fir t’éischt, a ganz direkt, musse mer an engem wiertschaftlech méi schwieregen Ëmfeld fir eist Land, mat enger duerch t’Kris bedéngter problematescher Situatioun fir eise Statsbudget, séier kucken, wou mer kënne, jo esou guer mussen eis Ausgaben, vläit och eis Recetten ëmgestalten, ouni awer weder eise sozialen Zesummenhalt nach eis wiertschaftlech Zukunft op d’Spill ze setzen. Dat geet nëmmen an engem Geescht vu Solidaritéit. Mär akzeptéieren net datt een nëmme bei dem anere spuere wëll. Dofir geet Solidaritéit nëmmen am Dialog. Regéieren heescht net vun uewen erof diktéieren. Regéieren heescht och vermëttelen a verhandelen. Dat wëllt d’Regierung maachen. Dofir muss  jidderee bereet sinn, sech an engem oppene Geescht ronderëm en Dësch ze setzen. D’CGFP huet hir Bereetschaft erklärt. D’Staatsbeamteschaft an hir Gewerkschaft war nach ëmmer bereet Solidaritéit ze weisen, net zulescht virun iwwer 25 Joer bei der deemoleger Stolkris. Mär zweiwelen net drun datt dat nach ëmmer de Fall ass. Mä jidder Acteur muss och bereet sinn, dat ze maachen, wa mer wëllen am Dialog Léisunge fannen.
Dat zu enger éischter Erausfuerderung. Mä net nëmmen dat kuerzfristegt zielt. Mär däerfen och a Krisenzäite laangfristeg Entwéckelungen net virun eis hin drécken. Mir si grad elo opgefuerdert, eise Stat an seng traditionell Missiounen ze iwwerpréiwen, de Fonctionnement vun eise Verwaltungen ze hannerfroen, Recrutements – a Promotiounsprozeduren an de Carrièren u verännert Erausfuerderungen an eisem Land unzepassen, an iwwert dee Wee generell eis Verwaltungen progressiv a konsequent weider ze moderniséieren. 
Dat gëtt vun de Statsbeamten selwer schonns zanter Joeren gefuerdert. Zu Recht. Eise Gehältersystem, deen d’CGFP mat gestallt huet, kënnt aus den 60er Joeren, aus der sougenannter industrieller Zäit. Déi post-industriell Welt huet nei Erausfuerderunge mat sech bruecht. Et gëtt nei Formatiounen, nei Missiounen a "sujétiounen". Dofir musse mer eise System den neien Erausfuerderungen upassen. 
Des Regierung huet gesot datt se wéilt eng grouss Gehälterreform maachen, déi nei Viraussetzunge schaaft fir och an Zukunft e performante Statsdéngscht ze hunn. Dofir huet eng Kommissioun schonn an der vergaangener Legislaturperiod all Revendikatiounen analyséiert a fundamental Iwwerleeungen opgestallt. Mär schaffen am Ministär op engem Konzept wat mer wëllen sou séier wéi méiglech am neie Joer mat Äech diskutéieren. Mär wëllen dem Bologna-Prozess Rechnung droen an z.B. den Bachelor-Diplom unerkennen. Mä Bologna as méi wéi dat. Et ass och Life-long-learning. Statsbeamte mussen och d’Méiglechkeet kréien, z.B. iwwer Zäitspuerkonten, sech weider ze bilden an eropzeschaffen. An dem Kader muss och der sougenannter “validation de l’acquis de l’expérience“ Rechnung gedroe ginn. Villes léiert een nëmmen duerch d’Schaffen. Mär wëllen de Gehälterfächer dekompriméieren an de Stage reforméieren. Mär wëlle Leeschtung a Verantwortung besser unerkennen, ouni awer de Risiko vun arbiträre Bewäertungen a vrun allem vun Politisiéierung ze lafen. Dogéint géift där opstoen, an dat zu Recht. Well dat wëlle mär och net. 
Dat alles diskutéiere mer mat Iech aus, roueg an intensiv, ier dat mer e Gesetzesprojet maachen. A mär sinn iwwerzeegt, well mer Äech kennen, dat mer dat an engem konstruktive Geescht maache kennen. 
An en drëtte Punkt ass wichteg. D’Octavie Modert an ech sinn wéi Där der Meenung, datt eis Verwaltung am Dingscht vu Land a Leit steet. Eng vun Äre Ministeren ass och fir d’”simplification administrative” zoustänneg. Méi séier, méi einfach, méi efficace: sou soll Verwaltungsaarbecht sinn. Mär sinn der Meenung, dat mer am Kader vum e-Government mussen net nuren een, mä e puer Schrëtt méi wäit goen a wierklech all t’Modalitéite vun eiser Aarbechtsorganisatioun an eisen Aarbechtsprozeduren no deenen neien technesche Méiglechkeeten iwwerdenken.

Erlaabt eis allerdéngs virun der Meenung ze warnen, den e-Government kennt sech progressiv a souzesoe stufeweis vum selwen aféieren. Et brauch ee fir t’éischt een Konzept an eng global Strategie. An déi nei Technologien investéieren heescht näämlech, nei zukunftweisend Objektiver ustriewen, nei Déngschtleeschtungen ubidden an net nuren einfach bestoend Servicer vu muer un einfach um elektronesche Wee ze assuréieren. Online Déngschter ubidden heescht, eng systematesch Planifikatioun bedreiwen, déi den Ufuerderunge vun de Bierger un de Stat an deene kommende Joeren entsprécht. Si muss déi néideg Changementer am Kader vun der Verwaltungsreform erméiglechen an dobäi och t’Motivatioun vun de Beamten, Employéen an Aarbechter verstäerken.
Altesse Royale, dir Dammen an dir Hären, léiw Frënn vun der CGFP.
Stëppleréch Stëmmen hu während de Koalitiounsverhandlunge gemengt, et wéilt kee Minister d’Fonction publique huelen. Abee, elo hutt der der zwee. A mär freeën eis op d’Zesummenaarbecht. Eise Ministère steet am Mëttelpunkt vun enger effizienter Verwaltung. Eng effizient Verwaltung ass fir e kléngt Land besonnesch liewenswichteg. Där hut äech elo 100 Joer laang dofir agesat. Mat Succès. Zesumme wäerte mer och déi nächst bal fënnëf Joer notze, fir Land a Leit ze dingen.
Et sief mer, zesummen mam Octavie Modert, duerfir ofschléissend erlaabt, Iech, Här President, an och Iech, Här Generalsekretär, nieft alle Frënn an Delegéierte vun der CGFP, déi haut den Owend hei versammelt sinn, eise ganz häerzleche Gléckwonsch, fir 100 Joer CGFP auszespriechen. Mär welle domatter eis Sympathie an eis Unerkennung fir all dat ausdrécken, wat jidder eenzelne vun Iech, awer dir och all zesummen, während dësen 100 Joer, am Intérêt vun der Gewerkschaftsbewegung hei am Land allgemeng, an zum Gudde vun der Fonction Publique ganz besonnesch geleescht hutt. Mär, nee eist Letzebuerger Land, zielt och an den nächsten honnert Joer op Iech.
Ech soën Iech Merci!

